
Pillugu Partii Inuit oqaaseqaataa imaattoq saqqummiutissavara: 

 

Nunatsinni nappaassuup Kræftip inuppassuarni nappaataalertarnera annertusingaluttuinnartoq Partii 

Inuit ilugersunartutut isingaarput.  

Partii Inuit ilisimaarilluinnarparputtaaq inuiaat kalaallit tamarluinnatta tamanna assortuussutiginagu 

isumaqatigiilluta ilugersunartutut isigigipput, taamaattumillu nappaassuarmut akiuiniarneq 

ataatsimoorluinnarluta iliuusissanik pitsaanerpaanik angusaqarnissarput aamma 

sulissutigerusukkipput qularutissaanngiaq. 

 

Partii Inuit nuannaarutingaarput suliniutit maanna sukumiinerusumik pitsaassusissaata 

anguniarnissaa siunertaralugu aallartisaasoqalereersimammat, Tamatumunngalu tamakkiisumik 

suleqataallutalu tapersersuissangatta oqaatigissavarput. 

Naak inuit sineriassuatsinni nappaassuarmut tamatumunnga eqqorneqartartut 

assigiinngitsorujussuarmik sullinneqarnermikkut pineqartaraluartut isumaqarpugut 

naammaginanngissuseq tikkuartorneqartartoq nammineerluta tamakkiisumik 

akisussaaffigisariaqaripput inuiaat qiningaattut iluarsisassat pitsaanerpaaffissaaniissimanngippata. 

 

Partii Inuit manna iluatsillugu Peqqinnissamut naalakkersuisoqarfimmut kaammattuutigissavarput 

inuit anniaateqarlutik nakorsamukarsimasut angerlateqqinneqaannartarnerat pillugu 

sukannernerusumik nakorsiartarnermut sullissineq qularnaarneqartassassoq, ilisimavarpummi 

 sineriassuatsinni kalaaleqaterpassuagut sumiiffimmi najukkaminni nakorsiartuaraluarlutik iluamik 

sunarpiaq ajoqutaanersoq paasineqassanatik nakorsaatinik nipaallisaatinilluunniit 

tunioraannarneqartarsimasut aammalu aattaat ajortilluinnaraangata, allaallu 

ikiorneqarsinnaajunnaareeraangata immikkut suliaritinnissaannut innersuunneqartartut. 

 

Pissutsit taama ittut nunatsinni nalaattuartarpagut piffissaavorlu sukannernerusumik nakorsiat 

eqqortumik sullinneqarnissaannut inatsisitigut ersarinnerusumik piumasaqaateqalernissatsinnut. 

Nappaassuaq ilungersunartoq inuppassuarnillu oqimattumik eqquinerluttartoq 

assigiinngitsorpassuartigut tikkuartugassartaqaraluartoq Partii Inuit qularutiginngilarput partiit 

tamarluinnatta akiuiniarnermut suliniutit pitsaanerpaamut iliuuseqarfigiumagatsigit. 

 

Oqaaseqaaterput manna iluatsillugu Nunatsinni sumiikkaluartugulluunniit ajornartorsiutit 

pilinnginneranni suliniutaasinnaasut suulluunniit annertunerulersittariaqaratsigik, taamaattumillu 

nunatsinni peqqinnermik pitsaaliuinermillu suliaqarneq nukittorsarneqarnissaa 

kaammattuutigissavarput. 

 Taamatut naattumik oqaaseqarluta inoqatinnguagut sumiikkaluartulluunnit nappaassuarmut 

tamatumunnga eqqungaasimasut pitsaanerpaamik peqqissinissaannik kissaappavut; aammalu 

ilaqutaasut kikkuungaluartulluunniit ajunnginnerpaamik atungassaqarumaarnissaannik kissaallugit 

naalakkersuisut suliniutigisaat nuannaarutingaagut pitsaanerpaamillu kinguneqarnissaannik 

neriuuteqarluta suleqataassaagut. 

 


